
Misao o suverenoj vlasti koja je neograničena, nezavisna, nedjeljiva i najviša poslužila je kroz historiju kako za razne teorijske rasprave o toj temi, tako i za praktično opravdanje vlasti u političkoj zajednici. Ogromno civilizacijsko dostignuće je predstavljala pobjeda ideje o političkom narodu, odnosno građanima određene države kao izvornim nosiocima suverene vlasti koju je Društvenim ugovorom utemeljio Žan Žak Ruso.

Savremene političke zajednice se razlikuju po svojoj historiji, načinu nastanka i obliku državnog uređenje. S obzirom na ustavno uređenje mogu se okarakterisati kao građanske ili nacionalne države, a postoje i multikulturne države koje ne poznaju pojmove kao što su državotvorna nacija ili nacionalna manjina. Bez obzira na navedene razlike, sve one određuju politički narod odnosno svoje državljane kao nosioce suvereniteta.

Prava etnokulturnih odnosno nacionalnih zajednica se razlikuju od države do države i prvenstveno su određena ustavnim statusom određenog kolektiviteta. Kvantitet tih prava može biti različit, ali ona ne posjeduju kvalitetu suverenosti.

Bosanskohercegovački politički narod po prvi put svoja suverena prava ostvaruje za vrijeme NOR-a i to kroz odluke ZAVNOBIH-a. Princip suvereniteta građana i ravnopravnosti naroda je potvrđen i Ustavom NRBiH iz 1946. godine. Nakon perioda socijalizma i određivanja klasnog suvereniteta amandmanske izmjene Ustava iz 1990. godine definišu SRBiH kao suverenu, demokratsku državu ravnopravnih građana, naroda Bosne i Hercegovine, Muslimana, Srba i Hrvata i pripadnika drugih naroda i narodnosti koji u njoj žive. Takva demokratizacija društva je ujedno dovela do definisanja apstratknih građana kao nosilaca suvereniteta, ali i garantovala jednakopravnost svih nacionalnih grupa. 

Dejtonski mirovni sporazum, odnosno Ustav BiH iz 1995. godine dovodi do radikalnih ustavnih promjena na način da u ustavni sistem BiH uvodi dvije sasvim nove kategorije: entitete i konstitutivne narode. Specifično kombinovanje individualnih i kolektivnih prava dovodi do toga da se ni princip suvereniteta građana, niti princip konstitutivnosti naroda ne mogu adekvatno realizirati i samim tim ne ostvaruju svoju svrhu. Posebno je negativna činjenica da je Ustav BiH diskriminirajući prema građanima BiH koji  se ne izjašnjavaju kao pripadnici jednog od tri konstitutivna naroda. Time se najsnažnije dovodi u pitanje demokratičnost i funkcionisanje ustavnog poretka BiH u svjetlu euroatlanskih integracija.

